L personal nseniant spezialisà per l sustëni
Furmazion y cumpetënzes
L personal nseniant de sustëni ie spezialisà tl’atività de sustëni: do avëi fat na furmazion de spezialisazion al arjont n titul spezifich per sustenì sculées y sculeies cun dejabltà. Chësta spezialisazion giapen do avëi fat n curs tl’università de n ann, aldò de coche l ie udù danora dala normativa naziunela. L percurs de furmazion vëija dant almanco 60 credic furmatifs universiteres (CFU), che tol ite sibe cursc teorics, lauratueresc didatics, practicum direc y nia direc, finan via cun n ejam finel. Per pudëi fé pea pra chësc curs muessen avëi l’abilitazion per nsenië te na tlas de cuncors aldò dl livel scolastich de referimënt.
La spezialisazion ie polivalënta: cun chësta possen donca lauré cun duta la formes de dejabltà - cognitives, sensoriches y pscofisiches. La furmazion ie urienteda de viers dla mediazion didatica y metodologica, cun l travert de sustenì l pruzes de mparé nia mé dla singula sculea o dl singul sculé cun dejabltà, ma de duta la tlas.
Rodl te tlas
L personal nseniant de sustëni ie assenià a duta la tlas dla sculea o dl sculé cun dejabltà, cun la ncëria de sustenì si pruzes de inclujion. La nsenianta o l nseniant de sustëni ie ënghe respunsabla/respunsabl per la tlas y fej pea – deberieda cun la coleghes y i colegs - pra duta la prugramazion educativa–didatica, pra i cunsëies de tlas y i organs colegiai dla scola. 
Dut l personal nseniant te na tlas pënsa pea y mët a jì ativiteies de ntegrazion y sustëni, aldò dl prinzip de respunsabltà spartida. La nsenianta o l nseniant de sustëni mët a despusizion si cumpetënzes spezifiches, ti dajan mo plu valor al lëur de dut l coleghium de tlas – dut chësc te na cheder de cunlaurazion y lëur ntegrà. La nsenianta/l nseniant de sustëni lëura dantaldut tl ciamp educatif y metodologich, chël de tlas dantaldut tl nseniamënt di cuntenuc y dla materia.
Cunlaurazion y proietazion
Na bona cunlaurazion danter l personal nseniant y na proietazion deberieda ie de bujën acioche la sculea/l sculé ti sibe ala deficulteies. L ie de gran mpurtanza adaté i curricula aldò di bujëns educatifs ndividuei, respetan i fins generei dl’istruzion.
La nsenianta/L nseniant de sustëni cunlëura cun si coleghes y colegs per definì la strategies, i strumënc y la tecniches che ie de utl nce tl ciamp discipliner, y per mëter a despusizion i materiai che alesirea l pruzes de mparé. 
L ntervënt ie struturà sun doi livei:
· La proietazion educativa ndividualiseda, che ie scrita su tl Plan Educatif Ndividuel (PEI)
· La realisazion operativa dl proiet de inclujion, cun ativiteies da uni di che n fej te tlas.
Abiné ora i bujëns y l lëur tla rë
La nsenianta/L nseniant de sustëni à la ncëria de abiné ora i bujëns spezifics dla sculea o dl sculé cun dejabltà, cunscidran sibe i aspec liei ala cundizion persunela (biologics, psicologics y emotifs) che i elemënc liei al cuntest scolastich-soziel. L ti juda a duta la scola a autovaluté i pruzesc de inclujion che n à metù a jì, a mustré su y ti vester ai rëms. 
La nsenianta/L nseniant de sustëni cunlieia te na rë duc i uperadëures che lëura tl percurs de inclujion, alesiran sibe la relazions te scola (sculées y sculeies, personal nseniant, direzion, personal che ne nsënia nia) che chëles ora de scola (familia, uperadëures sozio-saniteres, servijes spezialistics, ënc teritoriei).   
